
একৰূপ ভাগৱত পঢ়িবাক মনে॥

সেহি সময়ত বিপ্ৰে দেখিলা স্বপন।

স্বপনত জগন্নাথে বুলিলা বচন॥ ২০॥

শুনা দ্বিজৰাজ তুমি কামৰূপে যায়ো।

শঙ্কৰক ভাগৱত শাস্ত্ৰক শুনায়ো॥

শঙ্কৰে শুনিলে মই শুনা হেন জানা।

শঙ্কৰকে মোকে তুমি এক কৰি মানা॥ ২১॥

শঙ্কৰৰে মোৰে কিছু নাহিকে অন্তৰ।

এহি জানি দ্বিজৰাজ চলিয়ো সত্বৰ॥

তান আগে ভাগৱত পঢ়িয়ো সকল।

শাস্ত্ৰ পঢ়িবাৰো হোৱে তেবেসে সাম্ফল॥ ২২॥

গাঙ্গমৌ গ্ৰামত শঙ্কৰ আছা গই।

তান পাশে যায়ো তুমি ভাগৱত লই॥

অনন্তৰে দ্বিজবৰে লভিলা চেতন।

স্বপ্ন দেখি ব্ৰাহ্মণৰ ৰঙ্গ ভৈলা মন॥ ২৩॥

সাগৰত স্নান পাছে কৰিলা ব্ৰাহ্মণ।

পাছে গৈয়া কৈলা জগন্নাথ দৰশন॥

নমস্কাৰ কৰি বিপ্ৰে কৰিলা বিদায়।

লৈয়া অনুমতি পাণ্ডা সমস্তৰ ঠাই॥ ২৪॥

বাসাক আসিয়া পাছে কৰিলা ভোজন।

ভাগৱত স্কন্ধে কৰি কৰিলা গমন॥

পথত চলন্ত বিপ্ৰ আনন্দ মনত।

অনন্তৰে টেম্বুৱানী ভৈলা উপগত॥ ২৫॥

